
Efni: Athugasemdir varðandi lagafrumvarp nr. 246: Lög um opinber skjalasöfn.

Nýtt frumvarp um opinber skjalasöfn liggur nú fyrir Alþingi. Frumvarpið hefur verið lengi í vinnslu og 
tekið nokkrum breytingum á undanförnum árum. Að sumu leyti er frumvarpið til bóta og skýrir kröfur 
um vörslu- og aðgengi að gögnum. Úrbóta er hins vegar þörf á nokkrum meginatriðum fumvarpsins 
og verða þau atriði nefnd hér á eftir. Varða þau einkum samskipti héraðsskjalasafna (skjalasafna 
sveitarstjórnarstigsins) og Þjóðskjalasafns Íslands þ.e. 8. og 9. grein frumvarpsins. Ýmis önnur atriði 
mætti taka til umfjöllunar og gagnrýni en vegna umfangs málsins verður það ekki gert hér. Vísað er er 
til athugasemda Félags héraðsskjalavarða á Íslandi sem einnig leggur fram athugasemdir um efni 
frumvarpsins.

Starfsemi héraðsskjalasafna

Héraðsskjalasöfnin á Íslandi eru 20 talsins. Þau eru misstór og starfsemi þeirra mismikil, en með 
aukinni vitund stjórnenda sveitarfélaga hafa flest söfnin eflst að getu til að takast á við krefjandi 
verkefni, sem verða sífellt umfangsmeiri og flóknari. Nýjar lagasetningar m.a. Upplýsingalög, Lög um 
sveitarstjórnir og lög um persónuvernd hafa þar áhrif. Í sem fæstum orðum hafa héraðsskjalasöfnin 
færst frá því að vera sögumiðstöðvar í héruðum í að verða stjórnsýslustofnanir.

Flest sveitarfélög á Íslandi standa að rekstri héraðsskjalasafna. Skv. upplýsingum frá Hagstofu Íslands 
geta því 250.000 íbúar landsins leitað til héraðsskjalasafns í héraði, eða um 79% landsmanna. 
Héraðsskjalasafn Skagfirðinga og Héraðsskjalasafn Árnesinga svara um 1500 erindum á ári. Drjúgur 
hluti þeirra varðar landamerki, eignarheimildir, samninga varðandi þjónustu sveitarfélags við íbúa, 
persónuleg mál s.s. barnaverndarmál, greiningargögn eða gögn varðandi námsferil. Í raun er afar 
erfitt fyrir almenning að koma á safn og óska eftir ákveðnum skjalaflokkum eða skjalasöfnum til 
skoðunar, þar sem í þeim eru gögn sem óheimilt er að birta almenningi. Það leggst því á herðar 
skjalavarða að rannsaka hvert mál og leggja fyrir viðkomandi gögn, svo ekki sé brotið á 
persónuverndarrétti óskyldra aðila.

Héraðsskjalasöfnin hafa einnig verið menningarstofnanir hver á sínum stað og veitt nauðsynlega 
aðstoð í nærumhverfi sínu. Þau gegna mörg hver mikivægu hlutverki m.a. í ferðaþjónustu vegna 
þeirra gagna sem þau varðveita. Þau hafa áunnið sér traust íbúa og hefur þess vegna tekist að safna 
gríðarlegu magni af ómetanlegum heimildum um byggð og sögu víðsvegar um land til viðbótar við 
þau opinberu gögn, sem þeim ber að safna lögum samkvæmt. Með tilliti til þessa er mikilvægt að 
skilaskylda til opinberra skjalavörslustofnana eins og héraðsskjalasafna sé tryggð með nýrri 
lagasetningu en ekki rýrð. Þetta á bæði við um skjöl opinberra aðila á sveitarstjórnarstiginu, skjöl 
félagasamtaka og annarra sem njóta verulegra styrkja af opinberu fé. Þetta tryggir gegnsæi og 
vandaða stjórnsýslu.



Eins er mikilvægt að þjónustuhlutverk safnanna komi skýrt fram, að þangað geti stofnanir, 
almenningur og fræðimenn komið, leitað upplýsinga og fengið eftir tilvikum aðgang að skjölum á 
lestrarsal viðkomandi safns eða í millisafnaláni.

Hvers vegna héraðsskjalasöfn?

Héraðsskjalasöfnin eru fyrst og fremst skjalasöfn sveitarstjórnarstigsins. Mikilvægt er að 
greinarmunur sé gerður á skjalasöfnum ríkis og skjalasöfnum sveitarstjórna þar sem sveitarfélögin 
eru sérstakt sjálfstætt stjórnvald. Sveitarfélög greiða lang stærstan hluta rekstarkostnaðar 
héraðsskjalasafna, að minnsta kosti 300 milljónir króna árlega. Þennan kostnað greiða sveitarfélögin 
vegna þess að þau sjá hag sinn bestan í að hafa skjalgögn nálægt sér, vel skráð og aðgengileg, vegna 
fjölmargra mála sem tengjast sveitarfélögunum og upp koma marg oft á hverju ári. Síðast en ekki síst 
líta þau á héraðsskjalasöfnin sem einn hornstein almannaréttar í héraði. Á undanförnum árum hefur 
hlutverk safnanna aukist jafnt og þétt. Má sérstaklega nefna tilfærslu verkefna frá ríki til sveitarfélaga 
þ.m.t. grunnskóla, sem hefur að sjálfsögðu haft í för með sér verulegan kostnað og vinnu í för með 
sér.
Segja má að staðsetning héraðsskjalasafna út um land sé mikilvægt lýðræðislegt tæki sem auðveldi 
almenningi aðgang að upplýsingum með skilvirkum hætti. Áfram er mikilvægt að héraðsskjalasöfnin 
gegni slíku hlutverki og þeim sé gert kleyft að starfa með öflugum hætti, en ekki sé stefnt að flutningi 
skjalgagna frá íbúum til skjalavistunarstofnanna í Reykjavík.

Einstök atriði

Upp geta komið og hafa komið mál þar sem mörk milli ríkis og sveitarfélaga í skjallegu tilliti eru 
véfengd. Það verður því að teljast vafasamt að ekki sé hægt að vísa ágreiningsmálum annað en til 
þjóðskjalavarðar sjálfs samkvæmt lögunum, sem getur þó verið beinn aðili að málum. Lagt er til að 
skipað verði skjalaráð sem fjölskipað stjórnvald og komi það í stað stjórnarnefndar Þjóðskjalasafns 
Íslands. Skjalaráð fjalli um ágreiningsmál sem upp koma hægt sé að leita til þess varðandi almennan 
ágreining um skjalavistunarmál. Tekið skal fram að ekki er lagt til að búin verið til ný ríkisstofnun, 
heldur nefnd sem komi saman þegar ástæða þykir. Fulltrúar Þjóðskjalasafns og Héraðsskjalasafna eigi 
fulltrúa í nefndinni auk fulltrúa skipuðum af ríki og sveitarfélögum. Ef ekki er unnt að verða við því er 
óskað eftir að héraðsskjalasöfn eigi fulltrúa sinn í stjórnarnefnd Þjóðskjalasafns.

Í 43 grein frumvarpsins er gerð grein fyrir kæruheimildum, að því er virðist einkum vegna aðgengis 
gagna. Hins vegar segir í lok greinarinnar: „Aðrar ákvarðanir en að framan greinir og teknar eru 
samkvæmt lögum þessum verða ekki kærðar til ráðherra." Virðist sem túlkun laganna sé því sú að 
Þjóðskjalavörður sé í þessu tilliti endanlegt stjórnvald.

Í 8. grein lagafrumvarpsins er getið um sækja skuli um leyfi til Þjóðskjalasafns Íslands um starfsrækslu 
Héraðsskjalasafns að fengnu leyfi ráðherra. Þá er ekki getið um hvort núverandi starfsleyfi safna verði 
endurnýjað. Ekki er um það getið hvaða kröfur eðlilegt er að Þjóðskjalasafn geri til slíkrar starfsemi og 
slíkt leyfi virðist aðeins bundið ákvörðun Þjóðskjalavarðar þar sem stjórnarnefnd er aðeins ráðgefandi 
aðili. Eðlilegt er að hið opinbera seti skoðun sína fram í lagafrumvarpinu hvaða kröfur sé eðlilegt að 
gera til slíks skjalasafns.

Ekki eru gerðar athugasemdir við almennt hlutverk Þjóðskjalasafns Íslands sem eftirlitsaðila við 
framkvæmt skjalamála í héraði og hlutverk þess við að setja almennar reglur um góða skjalavörslu, en 
hins vegar er mikilvægt að tryggja sjálfstæði héraðsskjalasafna og þar með sveitarstjórnarstigsins 
gagnvart ríkisvaldinu. Rétt er einnig að benda á að gjaldtökuheimildir eru til staðar í frumvarpinu, en 
alsendis er óljóst um upphæðir slikrar gjaldtöku, t.d hvað varðar varðveislu gagna þar sem



héraðsskjalasöfn eru ekki starfandi. Jafnframt er eðlilegt að kröfur til héraðsskjalasafna séu 
samsvarandi og til Þjóðskjalasafns Íslands, þ.e. að forstöðumaður hafi háskólamenntun sem nýtist í 
starfi og að eftirlit sé haft með starfsemi Þjóðskjalasafns með sama hætti og héraðsskjalasöfnum.

Í eldri lögum og reglugerð um Héraðsskjalasöfn er sérstaklega getið um að héraðsskjalasöfnin eigi að 
safna gögnum ákveðinna félagasamtaka. Þessi félagasamtök s.s. ungmennafélög njóta verulegs styrks 
af almannafé og því eðlilegt að áfram verði þess getið að héraðsskjalasöfnin safni slíkum gögnum 
hvert á sínu starfssvæði. Reynslan af þessu ákvæði í eldri lögum hefur verið afar góð og er hvetjandi 
fyrir stjórnendur félagasamtaka að hafa skjalavistunarmál í lagi.

Ljóst er að samkvæmt núverandi frumvarpsdrögum munu sveitarfélög ekki getað komið sér undan 
kostnaði við skjalavörslu. Spurningin er eingöngu hvort sveitarfélögin muni standa fyrir rekstri 
héraðsskjalasafns eða greiða fyrir þjónustu Þjóðskjalasafns. Heppilegra væri að sveitarfélögum væri 
gert skylt að vera aðilar að héraðsskjalasafni, sem myndi einfalda stjórnsýslu og auka aðgengi íbúa að 
skjölum. Í dag eru langflest sveitarfélög aðilar að slíku safni og gæti að mörgu leyti verið hentugt að 
mynda byggðasamlag um rekstur slíks safns, eins og heimild er um í lagafrumvarpinu.

Í frumvarpinu er gert ráð fyrir að skjalgögn Alþingis sjálfs séu ekki afhendingarskyld til Þjóðskjalasafns 
og er vísað til reglna annara þjóðþinga hvað það varðar. Ekki er ljóst hvers vegna talið er mikilvægt að 
undanskilja mikilvægustu stofnun landsins frá öðrum skjalamyndurum, en ef það er niðurstaða 
Alþingis er afar mikilvægt að skýrt sé að sömu reglur gildi um skjalasafn Alþingis og aðrar 
skjalavistunarstofnanir.

Hér hefur verið tæpt á nokkrum atriðum sem varða lagafrumvarp nr. 246. Þetta mál er afar flókið og 
snýr að ýmsum þáttum skjalavörslu og rétti almennings til skjala. Að sjálfsögðu er undirritaðir tilbúnir 
til að svara spurningum sem varða frumvarpið ef nefndin þess óskar.

